Prastuti

Samvedanshilta jab bhavnao or kalpanao ka

Jawar bankar hridaye ko chuti hai to uski

Abhivyakti kavita ke madhyam se vyakt hoti hai .

Aaj ki bhautikvadi tatha jhuthi zindagi me jo

Kisi tarah apni -apni zarurat puri kar raha

Hai vahi kamyab insan bankar oro ko

Kamyab hone ke tarike bata raha hai chahe vo

Tarike galat hi kao n ho .Chunki maine akasar

Un logo ko tarakki karte dekha hai jinhone

Oro ke hak chhena hai ya kamzoro ko or

Kamjor kiya hai .

Sharab hamare desh ke liye abhishap hai . Kuch

Log isliye pite hai ki unhe sirf pina hai or

Kuch log shaukiya peete hai, par kuch hai jo roj

Peete hai Yeh sirf kalpana nahi ek bhyanak

Satya hai .

Sapne dekhna , shunhare palon ka intzar karna

Insan ka swabhav hai . Yeh aashavadi nazariya

Ek vishwas , ek bharosha paida karta hai jo use

Jeevan me aage badane ke liye prerit karta hai .

Prantu jab yeh bharosa tutta hai to insan vyathit

Ho jata hai, antarmukhi ho jata hai .

Mazahab, kaum ki ahamiyat manavta par jyada

Havi hai . Hmare samajik sambandho me mazahab

Ek mathavpurn bhumika nibhata hai . Jab in

Sambandho ke bech mazahab aa jata hai to prem ,

Sneh, aatmiyta , jiska ham dambh bharte hai ,

Ek hi chan me palayan kar jate hai, phir shuru

Ho jata hai samaj ka vibhatas tatha khaufnak

Khel vai maut ka tandav . Is khel me jyada

Nuksan agar hota hai to desh ka .

Maine is sankalan me vahi sankalit kiya hai jo

Maine dekha hai, mehsus kiya hai . Samsyae to

Hai parantu unka nidan bhi sambhav hai jiska maine

Prayas kiya hai .
Geet --- 1
Bandhan daman ka tumhare priye

Bandh gaya kisi or ke sath

Mehandi rache kar me tumhare jo

Rakh diya kisi aur ne hath

To kya mere prem ke rishte purane ho gaye

Kal talak janam ke sathi the aaj anjane ho gaye .

Kal talak jin nayno me thi

Basi bas tasvire meri

Aur bhagay ke tasvir jinki

Thi kar ki kuch rekhaye meri

Kal sanj tak pritipal adhar

Jo geet mera hi gungunate the

Kendari me rakh meri chavi jo

Swapan naya koi sajate the

Ab nayan vo meri janib

Dekhate kuch bhi ghabrate hain
Bate bhi ajnabi ki tarah

Aur reh - reh kar hoth tharate hain

Deep gar jalne laga kisi aur ke Makan mein

To kaya aur Deep ke rishte begane ho gaye.

Geet ---2
Sagar ke tat par ret ke maine or tumne

Jo gharonde sneh ke banaye the kabhi

Nayano me apani kalapanao ke 'Deepak'

Sath milkar jis jagah jalaye the kabhi .

Ab vaha kuch bhi najar aata nahi

Bas tutti lehron ke saye dikhate hain .

Kuch pathik , kuch lehron ke kadmo tale

Swapan sare ret hi ret mein mil gaye

Raund kar ghar niradai pag ke karavan

Kafilo ke roop dhar door nikal gaye .

Geet koi manjhi ab vahan gata nahi

Bas hridaye tadapata hai ashru chikhte hain .

Ab nahi vo atahkheliya jiski fija mein

Aavaj meri aarju ki gunjanti thi

Ab nahi vaha lagate mele chuhel ke

Zindagi kal befiker si jahan ghumati thi .

Ab paun lahero mein vaha koi bhigota nahi

Bas lahere takarati hain aur pathar bhigate hain .

Dastakhat bhi khamosh se ujade se khade hain

Chhav me jinki kabhi baithe the hum tum

Gash jo chubhati thi badan mein makhamal-si

Ab aankh band karke vaha khadi hai gumsum

Tinka koi tod ke munh mein rakhata nahi

Bas sina us jagah ke pair rondate hain .
Geet--- 3
Jivan bita chalte - chalte

Thak gaya Deep jalte - jalte

Uravashi pritima to mili nahi

Sanson ka mela ujad gaya.

Prtyek nagar har dwar -dwar

Thak gai vani priya ko pukar

Liye ek milan ki abhilasha

Ban gaya timar nayan- shingar .

Manzil ki aur chalte- chalte

Lut gaya karavan bhadte- bhadte

Sahil ki jhalak to mili nahi

Pavon ka khela bigad gaya .

Hriday mein sanjo kuch swapan madhur

Kuch aur hi jivan dekha tha

Har rah suman path thi meri

Har pal khushiyo ki rekha tha .

Har sapana tuta palate- palate

Aur suraj nikala dhalte- dhalte

Aankhon se nindiya hati nahi

Aur sapana rupahala ujad gaya ..

Kuch aansu mein kuch pida mein

Bas astitav reh gaya mera

Kuch aehan se , kuch krindan se

Bas apantav reh gaya mera

Yado ke jod shilate- shilate

Tut gaya pushp khilate- khilate

Palako ki dehari abhi khuli nahi

Ashkon ka raila umad gaya ..
Geet ---4
Deep vishvash ke , Deepati prem ki

Hum jalayenge to andhiyare chant jayenge.

Ye dhara, ye gagan, nachega ho magan

Avashado ke badal sab hat jayenge.

Deep se Deep ko ham jalayen isliye

Har disha mein ek sa hi ujiyara ho

Har dwar par ek hi si raunak jage

Bhedbhav na ho ,kahi batavara na ho.

Sish vinash ke, dirishtiyan na ho

Hum jhukayenge to kinare phat jayenge

Ye dhara, ye gagan nachega ho magan

Avashado ke badal sab hat jayenge..

Panktiyon mein rehe hamari ekta

Aur kangura bane sirf manavta

Mitarata ke suman humse mehake, khilen

Aur sadbhav ke bhadati jaye lata.

Nagar uhlash ke, basthiyen prem ki

Hum basayenge to sare tat mil jayenge

Ye dhara, ye gagan nachega ho magan

Avashdo ke badal sab hat jayenge.

Kavita – 1
Rona chahega magar phir bhi nahi ro payega

Paas insan ke itne bhi nahi ansu bachenge

Jalane wali hai zamin aag, se angaro me

Khone wali hai sahar aah or chitkaro me

Sajne wale hain dar ab dekho kabarstano ke

Murdo se pat jayenge kal aangan shamshano ke

Bas har taraf virana hi ayega nazar

Doli chadegi vedna or dulahan banegi kahar

Har disha dikhegi jalti or dhudle se pahar

Ek hi si kali Ratein or syahe-syahe sehar

Yam dhara par nirityanganay maut ki nachayega

Gid bhoj roz khayenge virana jashan manayega

Krindno ke geet par , vilap ke aalap par

Aasuon se paon dhokar bas yamdut muskurayega

Jang phir se chird gai ab ke jahan mai agar

To vajud aadami ka sehejna na aasan hoga

Shakal jab kudarat hi ki badshakal or ho jayegi

To kaya khak Iraq ,Russ or kya Iran hoga

Jab sagar ki Lehrein khofnak lengi karvaten dekhna

Zalzalo par aachank jab javani ka nasha chayega

Tab dekhana ye zamin lasho se yahan pat jayegi

Ki janaza apna khud murda lekar jayega

Dekh kar aisa nazare kudarat bhi dahal jayegi

Jab aadami royega or badahvas bache chikhenge

Kahi apahij,kahi zakhami ,kahi jale-kate huye

Apane hi badan ke hise darkhato pe latake dikhenge

Yaad rakho ye zamana aaj nahi talvaro ka

Zakham jiske kuch dino mai koi maraham bhardega

Ghav jiske bharna namumkin hai kai sadion tak

Zakham aisa bas ek hi chota sa bam kar dega

E- khuda! hai iltija tujhse meri shyam ''ou"sehar

Rok de kaise bhi ye jang ka khofnak tufan

Varna ye jhutha gurur,nicha dikhane ki hor

Kar degi zindagi se aasman "ou" zamin viran

Agar takara gaya gurur jo galti se bhi ekbar

To mudton na ho payenge roshan zamin pe chirag

Jahan par dikhti hai aaj nanhe paon pe zindagi

Kal vahi par dhundni hogi hume jeevan ke rakh
.
Kavita – 2

Insan bik rahe hai ,Bhagwan bik rahe hain

Roti ki arzu me Insan bik rahe hain

Kale beshakal saaye kismat pe ghumte hain

Ashko ke kafile Aakhon ko chumte hain

Khusiyon ki arzoo me, jeevan ki justju me

Umeed bik rahi hai , aarman bik rahe hain

Jinson si khub dukane jismo ki lag rahi hain

Saj - saj ke jine ke liye jawani saj rahi hain

Saanso ke yagye me kuch karne ko or dhuna

Maryada bik rahi hai , samman bik rahe hain

Bacho ke hote sode fakon ke mudao ko

Auladen hui nivale apne hi Maa-Baba ko

Tangi ki is halat me,do Roti ke chahat me

Bejaan khilone se nanhi jaan bik rahe hain

Sikon ke kuch ek theli lute suhag kisi ka

Chine kisi ka chanda , tod chirag kisi ka

Barud or khanjar milte hain behat saste

Mehange to sirf jine ke saman bik rahe hain

Bedarma wahan dekha hai toda hai dam kisi ne

ilzam or kisi ka liya sir kisi ne

fakon ke is tezabi tufan se rahat ko

iizat bik rahi hai ,pran bik rahe hain

Umid bik rahi hai araman bik rahe hain

Bachon ke khatir khud ko ek Maa ne bech dala

Taki halak se ek-adh utre to sahi nivala

Roti hi hakikat thi , roti hi hakikat hai

Yun kafan bik raha hai , kabristan bik rahe hain
Kavita – 3
Jo roz chalti rahi jism par goliyan

Or manti rahi khun ki holiyan

To ek din nam ki hakikat bhul jayenge

Holi or diwali se bhi ghabrayenge

Ho na payegi pehchan rang or khun me

Jo paani - sa lahoo yun hi behta raha

Apni parchai bhi khof degi ek din

Agar daur katal ki yun hi chalta raha

Jo chute rahe updurvi svarth par

Farzj lagta raha sneh ke daon par

To or kuch to anjam hoga nahi

Bas shavon ko kafan kam par jayenge

Ab baton se kuch bhi nahi ho payega

Na bujhe deepon ki joyti laut payegi

Tum kahoge shanti ghar barud ke shor me

To zaron me shanti khud bikhar jayengi

Are ! ugravad ke kadam roko zor se

Varna khud ke kadam thara jayenge

Nasoor nashtar ke hatho mita to thik

Varna hise jism se khud alag ho jayenge.
Kavita – 4
Yadi shkan bhar bhi suhk me rologe tum

Pal bhar bhi nayan bhigo loge tum

Tum aansu ka mol samajh jaoge

Are ! prani tum manav ban jaoge

Jag ki har vastu shan- bhangur hai

Kisi pal kuch bhi ho sakta hai

Abhi jo muskano ka veyapari hai

Abhi asharu ko bhi ro sakta hai

Yadi shan bhar bhi shulo par sologe tum

Pal bhar chubhan ko sehe loge tum

Tum pirha ka mol samajh jaoge

Are ! prani tu manav ban jaoge.

Manav tum resham mai rehte ho

Sukh-suvidhao ke sagar me behte ho

Hai Aastitav tumhare jal-sa komal

Tum pushpon ke sukhan nahi shahate ho

Yai shan bhar bhi krishk se reh loge tum

Pal bhar bhi ritu-kashat seh loge tum

Tum duvidha ka mol shamajh jaoge

Are ! prani tum manav ban jaoge

Ati shubh tum bhogo par jite ho

Amrit ko bhi jal-sa peete ho

Bhojan se bhare hue thalo me hee

Nit jhuthe hathon ko dhote ho

Yadi shan bhar bhi bhukhe rah loge tum

Pal bhar bhi shukda vish piloge tum

Tum mamta ki majburi samajh jaoge

Are ! prani tum manav ban jaoge.

Kavita – 5
Jab guncha bana hai to gul bhi banega

Kishmat hai koi thoda koi jayada khilega

Koi tod jayega koi khud tut jayega

Har hal mai shath khas ke tut jayega.

Hishe mai kishi ke shirph aashun hi aayenge

Or kishi ke har or shahanai bajegi

Kishamat mai shajegi kishi ke shukh ki katare

Daman mai kishi ke phakat tanhai bachegi

Kabhi tuphan ayega kabhi patavar bhi ayenge

Shamay ashamay kabhi badal bhi chayenge

Kanto ki chubhan bhi kabhi man dukhayegi

Jindgi apana pura rang dikhayegi.

Lekin jo oro ki khatir mushkurata hai

Jamana yad mai ushaki shada aashun bahata hai

Bahut kam phulo ki kishmat toti hai

Jo mitane ke bad bhi khushbu chod jata hai.
GAZAL – 1
Saans jane bojh kaise jeewan ka ddhoti rahi

Nayan bin ashru rahe par zindgi roti rahi

Ek najuk khwab ka anjam kuch aisa hua

Mai tadapta raha idhar vo us taraf roti rahi

Bhukh ,aansoo or gam ne umar tak pichha kiya

Mehanat ke rukh par jardiyan , tan pe fatee dhoti rahi.

Us mahal ke bistar par sote rahe kute billiyan

Dhup me pichhvade ek bachi choti soti rahi

Aaj to us Maa ne jaise taise bache sula diye

Kal ki pfikar par raat bhar daman bhigoti rahi

Tang aakar muflisi se khudkhushi kar li magar

Do gaj kafan ko lash uski batt johti rahi

'Deepak' bashar ki khwashion ka kad itna badh gaya

khwashion ki bhid me kahi zindagi khoti rahi.
GAZAL – 2

Aashiyan jinse ujad jaye kuchh aesi duaaon ko

Dete dekha hai hamne zamane ke khudaon ko

Garibon ki karahon par kehkahon ke jalse

Lagte dekha hai hamne zamane ke khudaon ko

wo karm jinkee ummiden nahi thi haiwano se bhi

Karte dekha hai hamne zamane ke khudaon ko

Sauda majburi ka aur gairath ko tukdo par

Bechte dekha hai hamne zamane ke khudaon ko

Aasteen se phuch lee bebas ne aankh rokar

Par hanste dekha hai hamne zamane ke khudaon ko

Eeman bola khadim hoon 'Deepak' bik gaya to kya hua

Roz hee bikte dekha hai hamne zamane ko khudaon ko

GAZAL – 3
Jis raha par har bar mujhe apna hee koei chhalta raha

Phir bhi na jane kyu mai us raha ki chalta raha

Socha bahut is bar to roshni nahi dhunai dunga

Lekin chirag tha fhitran jalta raha , jalta raha

Apni thamkar ungliyan chalna sikhaya tha jise

wo is tarha badla jaise mausam badlta raha

Kab ro pada tujhe yad kar mujhko kuchh khabar nahi

Dil lekar aansuo ki shakl , galta raha galta raha

Hai uska Daman Samandar aur meri Hastee Aftab

Bajood mera tere Daman me hee simatta raha ,nikalta raha

Anjam ki hum sochkar aagaz tak n kar sake

Afsos 'Deepak' bad me bashar hath hee malta raha

GAZAL – 4
Jis par mujhe Zarrorat se zyada guman tha

Dil us shakhs ka bahut baeiman tha

Bikhra hua pada tha ek saaya uske pass

Koei Aajnbee nahivo mera Arman tha

Kahkhon me bazm ke dab gai siski meri

Mamuli thi hasti meri, bahut chota nishan tha

Khush tha jise phoonk kar mazhabe junoon me

Bad me malum hua wo mera makan tha

Dosti bhi doston ne nibhai to kis jagah

Bas zindagi se char kadam dur shamshan tha

Bhukh ka kahi mazahb 'Deepak' hota nahI

Kafir ke sath kha gaya jo Muslman tha

NAZAM – 1
Julam kitana hi sabal ho,

Tam ho kitana hi prabal,

Juth, phareb , makkriyo ke,

Ho shangathit kitane hi dal,

Jaal kitana hi mahin chahe,

Sab milakar bune kushangatiyan,

Chahe chaal kaisi bhi chale,

Hokar ek jut dushprabirtiyan

Par sataye ki jab ek kiran

Shir apana kahi uthati hai

Tab chirkar sina timir ka

Deepak - deepti mushkurati hai.
NAZAM – 2
Ye tallukat , ye rishte, ye dosti , ye sath

Ye hmdardiyan , ye vade , ye kandho pe aitabar ka hath

Ye har bat pe kasamein , ye lambi lambi karibi bate

Ye jajabat, ye tohfe aur beshkimati sogate

Ye khun ka vashta , ye rishate - nato ka havala

Ye hamsafar , ye hamkadam , ye hamnava, ye ham payala

Yakinan tab talak hain, jab talak tere pas dane hain

JIs din bin - dana ho gaya, us roj begane hain.

Aaj jo dam tera hamsaya hone ka bharte hain

Teri har bat par shir hilate hai jinake hami mein

Aachhaiyan hi dekhati hai hastiya jo teri khami mein

Sabaki paiymiashe bhi hai vahi jo tere paiyamane hain

Jahan par paon tere hain vahi unke shirhane hain

Yakinan tab talak hai, jab talak tere pas dane hain.

Jis din bin - dana ho gaya , us roj begane hain.

NAZAM – 3
Yaad aata hai akasar tera

Pyar se labarej sina makhamali daman

Jis par sir rakhkar kai dapha maine

Tutati umid ko phir se jindagi di hai.

Mere balo se khelati anguliya teri

Pyar se mathe pe rakha chehara tera

Haule haule se dhadakati teri dhadakan

Adhakhuli aankho se jhankata kal ka sawera

Jab- jab mujhko gujari bate yad aati hain to

Ek kasak si kahi dil mein ubhar ke aati hai

Ak shola - sha shulagata hain badan mein kahi

Ak chingari kahi jehan mein utar - si jati hai.

Kai dapha yad aati hai mujhe teri jhuthi bate

Tere pyare se khawab , apne sunahale sapne

Tere masoom sawalat shirniyo mein nahaye hue

Aur ranginiyo mein lipate tasaburat apne.

Tere honth kuch band, kuch khule se hue

Vo teri masoom hansi , vo banavati gussa

Jara si bat mein takarar - mohabbat ka andaz

Aur yakayak kabhi umadata behisab pyar

Jab kabhi bhi dil mein uphan leta hai

To ek tish -si dil mein utarati jati hai.

Teri banho ke ghere mere kamar ki janib

Tera chupake se meri peeth par kaskar chumban

Tere hatho ki mere hatho mein majbut pakad

Aur teri sanso ka meri sanso se milan

Jab bhi ehshas mein utarkar mushkurata hai

Ek halki - si lakir hothon par khinch jati hai.
NAZAM –4
Itna khud ko maine kabhi tanha nahi dekha

Itna khud ko maine kabhi tanha nahi paya.

Dilo - dimag nakam ho gaye hai is kadar

Kahi par jism, kahi par dikhata saya.

Ek khalish si jehan mein sir uthati hain

Bewajah aankh kabhi khud hi nam ho jati hai.

Kabhi badh jati hai lahu ki ravani jism mein

Aur kabhi nabaj ek dam hi dub jati hai.

Dhundale saye kabhi itne najar aate har shun

Dekhana khud ko gar chaha to dekh nahi paya.

Sochta hun kuch to or tasabbur hota hai

Man pal mein shad aur pal mein chur - chur hota hai

Kabhi lagata hai koi bahut hi karib hai mere

Aur kabhi khud hi se hi mera saya dur hota hai.

Jane kitani aisi tabadiliyan mujhme

Aati hai aur ek naksh chhod jati hain

Ek lambi rah ke sunshan mod par

Mujhko ak bhateke mushaphir - sa chod jati hain.

Shochata hun kahi ye meri aadat to nahi

Meri hasti ya meri phitarat to nahi

Ya phir soi hui tamanao ne karavat li hai

Ya kisi ki chahat to nahi, mujhe mohabbat to nahi.

NAZAM – 5
Kaun kehata hai ki jamane me badlav aaya hain

Kaun kehata hai ki daur me tabdili aai hain

Kaun kehata hai ki insan ne tehajib sikhi hain

Andhere bhage hain , jiwan mein roshani chhai hain.

Sab phijul ki bate hain, aur kuch bhi nahi

Juthi tasalli hai khud ko aur kuch bhi nahi

Sachai kuch aur hai , halat kuch aur hi hain

Bahut ganvaya hai hakikat mein, paya kuch bhi nahi.

Aaj bhi sehro mein, kasbo mein, gavo mein

Kahi mehalo mein ,bangalo mein , sarayo mein

Dekhiye gaur se jayegi chamakati sej par

Jism lutati , khud ki bhichati kitani jawani

Sabka apna - apna matlab , apna apna makshad

Sabke apne - apne aphsane ,apni - apni kahani

Koi bikati nazar aayegi tar roti ke liye

Koi badan udhadegi tan pe ak dhoti ke liye

Koi baccho ki khatir sharir nuchvayegi

Koi khud ko laga danv pe nakuari payegi

Koi bechegi khud ko is khatir kyoki,

Kisi ke bhai ko , shohar ko ya bap ko

Taraki karani hai, hasil mukam karna hai

Do roti se jo aaram se bhar jata hai

Chamakate sikko ki jhnkar se bharana hai.

Kaun kehata hai ki jamane mein badlav aaya hai

Kaun kehata hai ki daur mein tabdili aai hai

Kaun kehata hai ki insan ne tahajib sikhi hai

Andhere bhage hain , jivan mein roshni chhai hai.

Aaj bhi bakayda kayam hai majahabi junun

Aaj bhi dharmo ke nam pr dange hote hain.

Aaj bhi shiyasat chalti hai kaumo ke dam pe

Aaj bhi kaumo mein bhagavan bante hote hain.

Aaj bhi log ish phirak mein rahate hain ki

Uthe kab majhabi tuphan, kab sehar jale

Kab mile narm jism, beghar najnino ke

Kab shuru ho lutpat , kab daulat mile.

Kab mile mauka apni ranjishe mitane ka

Kab purane badale dil se nikale jaye

Kab jawaniya mile lutf uthane ke liye

Kab padosi ke ghar dake dale jaye.

Kaun kehata hai ki jamane mein badalav aaya hai

Kaun kehata hai ki daur mein tabadili aai hai

Kaun kehata hai ki inshan ne tahajib sikhi hai

Andhere bhage hain, jivan mein roshni chhai hain.

Aaj bhi bhukh havi hai, dekhiye insano par

Aaj bhi log roti ke liye tarashte hain

Aaj bhi is badale jamane ke aangan mein

Kuch hi chulhe hai jo shubah - sham jalate hai.

Aaj bhi dudh mayssar nahi hai baccho ko

Garib aaj bhi bin dawa dam tod jate hain

Aaj bhi hukamrano ke dar pe tabedar dar se

Aaulad apni banakar gulam chod jate hai.

Kaun kehata hai ki jamane mein badalav aaya hai

Kaun kehata hai ki daur mein tabadili aai hain

Kaun kehata hai ki insan ne tahajib sikhi hain

Andhere bhage hai jivan mai roshni chhai hain.

Aaj bhi daur shaho ka, shanshaho ka

Aavam gulam hai aaj bhi kuch khandano ki.

Aaj bhi log jhukate hai sir raub ke aage

Jindagi sasti hai aaj bhi insano ki.

Dilo - dimag pe paisa aaj bhi havi hai

Ahsiyat aaj bhi daulat se toli jati hai

Aaj bhi shaude khule aam eeman ke hote hain

Shadi ke waqt boli aaj bhi boli jati hain.

Kaun kehata hai ki jamane mein badalav aaya hai

Kaun kehata hai ki daur mein tabadili aai hai

Kaun kehata hai ki insan ne tahajib sikhi hai

Andhere bhage hai jivan mai roshni chhai hain.

Ae mere dost ! Aaj kah di so kah di

Aainda bat aisi koi mat kehana.

Ho sake to haqiqat bayan kar dena

Kisi veham mein, galatpfehmi mein mat rehana.

Aaj bhi hum vahi hain jo sadiyo pehale the

Vahi badan , vahi aavaj , vahi khun

Vahi chal, vahi rishte ,vahi mayene

Vahi nazar, vahi umar, vahi paimane.

Bas agar badala hai to sirf itna

Rishte kahi kho gaye hawas ke darimiyan

Eeman bik gaya aish ke chahat mein kahi

Kahi khawaish ke bojh mein dab gaya insan.

Kaun kehata hai ki jamane mein badalav ayaa hai

Kaun kehata hai ki daur mai tabadili aai hai

Kaun kehata hai ki insan ne tahajib sikhi hai

Andhere bhage hai jivan mein roshni chhai hai.

